
1. XUSTIFICACIÓN 

A conversión este pasado curso do noso centro escolar, antigamente CPI Manuel Padín Truiteiro,  nun CEIP  

implicou grandes cambios tanto a nivel organizativo como nas infraestruturas do inmoble. Aínda que 

resultaron meses moi complicados, leváronse a cabo diversas obras de reforma que melloraron moito as 

instalacións educativas.  

Unha destas melloras foi a completa transformación da nosa antiga biblioteca. 

A biblioteca do CPI estaba situada nunha aula que resultaba 

excesivamente pequena para poder distribuír os espazos 

acaídos ás necesidades do alumnado de Primaria e Secundaria. 

Acoller todos os fondos necesarios e compaxinar os distintos 

horarios de ámbalas dúas etapas resultaba moi complicado.   

O cambio de denominación do centro non só implicou a marcha 

do alumnado de secundaria, senón tamén a incorporación de Educación Infantil ao noso recinto escolar. 

Os materiais tiveron que repartirse e o profesorado de Infantil aportou os seus propios fondos. 

Aínda que a Biblioteca sempre foi un asunto de interese no noso centro, incluíndose un apartado específico 

na Programación Xeral Anual e no PEC, dotándose cunha partida orzamentaria e constituíndose un Equipo 

de Biblioteca a comezos de cada curso, as obras de reforma ofrecéronnos a oportunidade de cambiar 

radicalmente a nosa Biblioteca de Centro, mesmo ampliándoa con outra sala máis grande. 

A decisión de embarcarnos nun proxecto ambicioso para a Biblioteca do novo CEIP foi apoiada firmemente 

pola nova dirección do centro e así xurdiu o xermolo deste Plan de Mellora. Un plan que nace coa pretensión 

de crear unha nova Biblioteca máis viva e activa, un espazo vertebrador das actividades e proxectos a 

realizar a nivel de centro. 

“Un mundo por descubrir” non supón, por tanto, un comezo de nada, senón a continuidade dunha idea xa 

en marcha pero que é evidente que precisa dun impulso económico, fundamentalmente para equipamentos e 

fondos documentais. 

En xeral podemos afirmar que xa temos certo camiño andado no sentido de que no noso Centro: 

Antiga Biblioteca 

 Inclúese un apartado de Biblioteca no Plan Xeral Anual e no PEC. 

 Dótase orzamentariamente cada ano. 

 Confórmase un Equipo de Biblioteca que funciona durante todo o curso. 

 Prográmanse toda unha serie de actividades que abarcan a formación de usuarios, a educación 

documental e a dinamización cultural ao longo dos diferentes trimestres. 

 Lévase a cabo o asesoramento, selección e compilación de textos con 

empréstitos colectivos ás titorías. 

 Contamos con taboleiros de anuncios e exposicións. 

 Creouse un andel de suxerencias. 

 Elaborouse unha adaptación da CDU e temos catalogados e informatizados a 

maior parte dos fondos impresos existentes.  

 Levouse a cabo un importante expurgo dos mesmos. 

 Anualmente adquírense novos fondos en diversos soportes atendendo 

fundamentalmente  as carencias máis significativas:   

 Establecéronse e expuxéronse ao público as normas de uso da 

biblioteca.   

 Preparáronse carteis, indicadores, carnés de usuarios,... 

 Creouse unha mascota. 

  Instituíronse os “Axudantes de Biblioteca” entre o alumnado de 5º e 6º nivel. 

 Puxéronse en marcha as mochilas viaxeiras entre o alumnado 

de primaria e as bolsas viaxeiras en Educación Infantil.   

 Elaboráronse dípticos con recomendacións lectoras para o Nadal e as vacacións 

de verán. 

 Creouse o blog da biblioteca con enlace a través da páxina web do centro. 

 Mantéñense contactos coa Biblioteca Municipal. 

 Colabórase co Equipo de Dinamización Lingüística para a posta en marcha de 

proxectos conxuntos. 

 Lévanse a cabo campañas de fomento da lectura, convocatorias de concursos de 

redacción e creación, exposicións,...  

 Facilítanse encontros con autores.   

 Prográmanse sesións de contacontos.  

En definitiva,  podemos afirmar que existe unha preocupación por facer da Biblioteca un lugar agradable, 

confortable, atraínte e cunha oferta variada de propostas, materiais e ferramentas que fomenten a curiosidade 

e posibiliten a adquisición de coñecementos por parte do alumnado. 

Pero a pesares de todo isto entendemos que aínda nos queda moito por aprender, facer e mellorar e esa é a 

razón de querer participar nesta convocatoria do PLAMBE. 

2. NECESIDADES DE MELLORA 

Unha vez confirmada a marcha da etapa de secundaria, no momento de proceder ao reparto dos fondos e 

materiais bibliotecarios aproveitouse para efectuar un importante e necesario expurgo. Logo realizouse o 

labor de reorganización e  ordenación dos materiais na nova biblioteca e nese momento fixéronse máis 

evidentes as nosas carencias. 

Encontros con Iago López e Héctor Cajaraville. 

A falta de rematar a catalogación dalgúns fondos aínda almacenados por falta de tempo, as necesidades 

máis urxentes serían: 

 Ampliar os fondos bibliotecarios  de carácter informativo. 

 Actualizar os fondos literarios dos máis cativos posto que son os que se atopan máis obsoletos. 

 Aumentar a adquisición de materiais adecuados para a atención á diversidade. 

 Mellorar e ampliar a sección de adultos con obras de interese para as familias, tanto de ficción coma 

de guías educativas.  

 Ampliar e renovar os equipos informáticos para uso do alumnado. 

 Adquisición de cascos para os ordenadores. 

 Ampliar a oferta audiovisual en lingua galega. 

 Mercar algúns xogos de carácter formativo e educativos en igualdade. 

 Renovar algunhas mesas e cadeiras para crear un ambiente máis agradable, alegre e acolledor. 

3. OBXECTIVOS 

O obxectivo fundamental que debe perseguir a Biblioteca escolar é o de crear un espazo aberto a toda a 

comunidade educativa no que se poida ofrecer a un tempo información, formación e lecer. 

Unha Biblioteca escolar debe servir fundamentalmente para evitar situacións de desigualdade en canto á 

oportunidade de acceso aos libros e demais materiais informativos por parte do alumnado e do resto da 

comunidade escolar. 

O uso das diversas fontes de información xoga un papel fundamental na educación global das alumnas e 

alumnos, futuros adultos que deben aprender a desenvolverse na vida cun sentido crítico que lles permita 

enfrontar retos e tomar libremente as súas propias decisións. 

A escola ha de ser por tanto o vehículo que lles axude a formarse e a acadar habilidades formativas e de 

busca de información. 

Podemos concretar os obxectivos que tentamos acadar coa posta en marcha deste novo proxecto de 

Biblioteca en : 

 Converter a biblioteca escolar nun dos espazos vertebradores das actividades do centro. 

 Contribuír á dinamización do Proxecto Lector de Centro. 

 Programar actividades de animación á lectura.  

 Potenciar o hábito lector entre o noso alumnado consolidando o gusto pola lectura como medio de 

pracer e aprendizaxe. 

 Achegar o alumnado á figura de autores, ilustradores e contacontos varios. 

 Achegar recomendacións lectoras para o alumnado e as familias. 

 Ofrecer exposicións de fondos relacionados con diferentes conmemoracións que se traballen no 

centro. 

 Fomentar a creatividade e a imaxinación. 

 Fomentar hábitos de responsabilidade no uso e manexo dos libros, así como do material audiovisual. 

 Programar actividades de formación de usuarios. 

 Promover o voluntariado entre o alumnado como “Axudantes de biblioteca”. 

 Colaborar co profesorado proporcionándolle o material de lectura e/ou consulta axeitado para o seu 

labor docente e adecuado aos intereses do seu alumnado.  

 Apoiar a acción titorial asesorando e poñendo a disposición do profesorado material bibliográfico 

axeitado para o tratamento ou prevención de condutas disruptivas, traballar as habilidades sociais, 

estratexias para a resolución de conflitos, etc. 

 Colaborar en todas aquelas actividades programadas polo centro escolar: Conmemoracións, Radio 

Escolar,... 

 Incentivar o traballo por Proxectos. 

 Crear e fomentar no alumnado o hábito de utilizar as bibliotecas como lugar de aprendizaxe ao longo 

de toda a súa vida. 

 Fomentar a aprendizaxe autónoma co uso de distintos soportes materiais e informativos, 

seleccionando e avaliando con sentido crítico a información obtida. 

 Continuar o servizo de empréstito empregando un sistema informático. 

 Implicar as familias nunha cultura da lectura e da información. 

4. ORGANIZACIÓN E FUNCIONAMENTO 

A nosa pretensión é que a Biblioteca Escolar sexa un espazo aberto e accesible para todos e cada un dos 

membros da comunidade educativa. 

Existen unhas normas xerais de funcionamento expostas ao público na Biblioteca e que son coñecidas por 

todas e todos. Cada comezo de curso o profesorado encárgase de recordarllas ao seu alumnado. Os cambios 

que poida efectuar o Equipo responsable da Biblioteca son sempre comunicados ao resto do profesorado. 

Contamos co apoio expreso e a cooperación tanto do profesorado e os distintos Equipos (TIC, Normalización) 

coma do Equipo directivo (que incluíu membros dentro do propio Equipo de Biblioteca) para sacar adiante 

este proxecto. 

A creación dunha Comisión de Biblioteca dentro do Consello Escolar vai garantir ademais a implicación das 

familias, a través dos representantes das nais e pais, do Concello e tamén do responsable da Biblioteca 

Pública de Soutomaior. 

Asígnase como responsable de todo o proxecto a Ánxela Sobral. 

A falta de coñecerse as novas compañeiras e compañeiros que se incorporen ao noso centro o vindeiro 

curso,  manteremos no Equipo de Biblioteca a maioría dos membros que o conformaron durante este ano co 

fin de crear un equipo estable e preparado. 

O Equipo de Biblioteca será o encargado de elaborar un Plan de Actividades diversas para a dinamización da 

Biblioteca que incluirán actividades de formación de usuarios, educación documental, dinamización cultural e 

fomento da lectura. 

Ademais estableceremos, ao igual que vimos facendo dende sempre, as quendas de atención da Biblioteca 

en horario de recreo e durante as tardes, en horario extraescolar. 

Os integrantes do Equipo, tal e como queda reflectido no ANEXO V, comprometémonos a participar na 

formación específica que se oferte durante o curso 2019/20. 

A coordinadora xa ten certa formación en Bibliotecas escolares e tanto ela como o resto dos membros 

acreditan a súa preparación mediante os certificados correspondentes. 

5. ACTUACIÓNS PREVISTAS 

5.1.- XESTIÓN TÉCNICA E ORGANIZACIÓN. 

Todo o proceso de xestión técnica e organización deberá efectuarse ao longo do mes de setembro: 

manteremos as reunións necesarias para a revisión de normas de funcionamento e catalogación dos fondos, 

revisaranse as cuestións pendentes do curso anterior, elaboraremos a programación a incluír na PXA, 

organizaremos o reparto de tarefas entre os membros do Equipo co fin de optimizar o noso tempo de 

dedicación... 

En canto á organización dos espazos continuaremos mantendo os que 

se crearon ao longo deste último curso:  á parte das diversas seccións 

nas que se organizaron os materiais, creouse unha área infantil (co 

recuncho dos contos e un espazo propio de audiovisuais adaptado á súa 

altura), unha zona de lectura (prensa, traballos feitos polo alumnado e 

cómics), un espazo de xogos e unha zona de 

audiovisuais (que precisaríamos ampliar, dada a súa 

alta demanda por parte do alumnado, e dotar de 

cascos para non molestar ao resto dos usuarios).  

Na entrada situouse a mascota e a cortiza de 

exposicións. 

Na parede do fondo instalouse o andel de suxerencias e sobre el colgouse unha pantalla  retráctil 

conectada a un proxector de teito co fin de empregala cando se 

precise. 

A un lado dispuxemos a zona de traballo 

bibliotecario e de recursos audiovisuais. 

Moito do mobiliario empregado creouse reciclando 

mobles antigos e grazas á colaboración da nosa conserxe e dalgún operario do concello. 

Adquirir algunha peza nova axudaría a crear un ambiente máis acolledor.  

Zona de lectura  

Recuncho dos contos. 

Espazo de xogos. 

5.2.- DINAMIZACIÓN E INTERDISCIPLINARIEDADE 

O Equipo de Biblioteca elaborará ao longo do mes de setembro unha programación de actividades diversas e 

clasificadas por ciclos e niveis educativos que irán encamiñadas á dinamización deste novo espazo de 

aprendizaxe. 

Estas actividades deberán abarcar:  

a) A formación de usuarios. 

b) Educación documental. 

c) Dinamización Cultural. 

Esta programación porase en marcha no mes de outubro e prolongarase durante todo o curso. 

Cada clase terá asignada unha hora semanal no calendario de utilización da Biblioteca na que será o propio 

titor ou titora o encargado/-a de familiarizar ao seu alumnado co coñecemento da Biblioteca e do seu 

funcionamento e utilidade, seguindo as indicacións da proposta elaborada polo Equipo coordinador. 

Ademais cada día da semana establécense ao menos dúas horas nas que se poderá contar co apoio directo 

dalgún dos responsables do Equipo de Biblioteca. 

En liñas moi xenéricas presentamos un esbozo do que vai ser este Plan de Actividades, no que en setembro 

haberemos de profundar: 

a) Formación de usuarios. 

As primeiras visitas á Biblioteca deberán ir encamiñadas ao coñecemento da Biblioteca e o seu 

funcionamento. O alumnado ten que familiarizarse coa nova organización, clasificación e ordenación dos 

documentos, as normas de funcionamento, condicións de empréstito,... 

As actividades implicarán un nivel progresivo de coñecemento atendendo á idade do alumnado. 

EDUCACIÓN INFANTIL 

 Visitará a Biblioteca do Centro en grupo. 

 Coñecerá as funcións de cada un dos seus espazos. 

 Coñecerá as normas e pautas de comportamento na Biblioteca. 



11 
 

 Reforzará a narración oral mediante libros e gravacións sonoras ou fílmicas tomadas en préstamo na 

Biblioteca. 

DE 6 A 8 ANOS 

 Distinguirá os dous tipos básicos de documentación: ficción e información. 

 Coñecerá a súa localización na Biblioteca. 

 Coñecerá as funcións da Biblioteca e os seus servizos: información, lectura, consulta en sala, 

empréstito,... 

 Comparará as informacións ofrecidas por distintos contos ou libros de consulta previamente 

seleccionados polo profesor/-a, pondo en evidencia os distintos tratamentos da información. 

 Recoñecerán os elementos que identifican os documentos: título, autor/-a, ilustrador/-a, editorial, 

colección,... 

 Distinguirá as funcións do autor/-a e ilustrador/-a nas obras de ficción. 

 Respectará e coidará os materiais e recursos da Biblioteca.  

DE 9 A 12 ANOS 

 Utilizará correctamente os servizos da Biblioteca Escolar e os da Biblioteca Pública. 

 Dominará o espazo da Biblioteca e as súas áreas ou seccións. 

 Identificará as características e os distintos usos dos documentos impresos, electrónicos ou en liña: 

inmediatez, facilidade de consulta, caducidade,... 

 Reforzarase o concepto de Biblioteca como recurso, información e ocio. 

b) Educación Documental. 

As actividades deberán ir enfocadas a buscar, atopar e/ou seleccionar un documento, ensinándolles ao 

mesmo tempo o manexo dos distintos soportes nos que podemos atopar a información, a delimitar as fontes 

de información necesarias segundo o tema a traballar e a localizar e recuperar a información para finalmente 

ser reelaborada por eles mesmos. 

EDUCACIÓN INFANTIL 

 Buscará e colocará os libros no seu lugar. 

 Manipulará correctamente os libros e outros materiais da Biblioteca: Abrir e pechar, pasar páxinas, 

colocar o libro no sentido correcto,... 

 Manterá a orde dos libros na Biblioteca e na Biblioteca de Aula. 

 Recoñecerá distintas fontes de información. 

 Percatarase de que a Biblioteca contén respostas a moitas preguntas. 

 Iniciarase no interese pola busca de información e no hábito de consultar libros de coñecemento. 

 Coñecerá o espazo para os libros adecuados á súa idade e os distintivos que os identifican. 

 Realizará clasificacións dos materiais distinguindo os libros do mundo que o rodea (consulta) dos libros 

divertidos (ficción). 

DE 6 A 8 ANOS 

 Recoñecerán  distintas fontes de información. 

 Daranse conta de que a Biblioteca contén respostas a moitas preguntas, espertando o interese pola 

busca de información. 

 Identificarán o espazo para os libros de ficción do seu nivel. 

 Identificarán as partes físicas dos impresos e recoñecerán a información que conteñen. 

 Adquirirán o concepto de colección. 

DE 9 A 12 ANOS 

 Coñecerán a localización dos libros de ficción correspondentes ao seu nivel. 

 Comprenderán o sistema de ordenación dos documentos segundo a CDU. 

 Practicarán determinadas buscas, cumprimentando as fichas correspondentes. 

 Clasificarán varios documentos en función desta clasificación, determinando a materia correspondente 

e cumprimentando unha ficha. 

 Identificarán as partes físicas dos impresos e recoñecerán a información que conteñen: organización, 

estrutura e partes dun libro. 

 Coñecerán os sistemas de busca nos buscadores de internet, o seu uso e os seus elementos de 

conexión. 

 Realizarán consultas en soporte informático, debatendo sobre as súas vantaxes e inconvenientes. 

 Seleccionarán correctamente os distintos tipos de libro impreso ou de fontes electrónicas segundo as 

súas necesidades informativas. 

 Manexarán correctamente as obras de referencia propias do seu nivel: dicionarios, 

enciclopedias,...comparando as informacións obtidas nunhas e outras. 

 Aprenderán a citar nos seus traballos as fontes utilizadas para a súa elaboración. 

c) Dinamización Cultural. 

Para levar a cabo unha verdadeira dinamización cultural será preciso que traballemos todos xuntos para 

incorporar a idea da relación da Biblioteca con todas as áreas curriculares e coa actividade de ensino-

aprendizaxe. 

Durante este curso gran parte do profesorado participou nun PFPP titulado APRENDIZAXE COOPERATIVA 

E PROXECTOS e de cara ao vindeiro ano, o Equipo da Biblioteca xa está a traballar coa dirección do centro 

para desenvolver un  traballo a través de proxectos. O claustro será o encargado de escoller o tema e 

continuaremos o curso de formación que nos axude a organizarnos e maximizar as nosas posibilidades. 

Entendemos este xeito de traballar como un proxecto interdisciplinar no que o Equipo de Biblioteca  se 

encargará da organización e coordinación indicando, aportando e/ou facilitando: 

 aspectos que se poden traballar nos distintos ciclos 

 cuestións relacionados coa lecto-escritura 

 asuntos relacionados coas áreas curriculares 

 contidos transversais 

 “guías de lectura”  

 audiovisuais 

 material para o profesorado 

 publicacións para o alumnado 

 colaboracións externas 

Ademais continuaremos colaborando no Proxecto Lector de Centro manténdose a Hora de Ler e 

programando diversas actividades de fomento da lectura que haberán de adecuarse aos distintos niveis 

educativos. Tendo en conta que a lectura é unha aprendizaxe social e afectiva e que na lectura compartida 

radica a formación do hábito lector planificaremos actividades como: 

 Contacontos 

 Achegamento á obra de autores 

 Encontros con autores/ilustradores 

 Charlas e conferencias 

 Clubs de lectura 

 Concursos e exposicións varias. 

 Campañas de fomento da lectura. 

 Elaboración de dípticos de recomendacións lectoras. 

 Solicitude de empréstitos temporais á Biblioteca Municipal. 

A colaboración co Proxecto de Radio Escolar será fundamental para o fomento da lectura e a comprensión 

lectora en todas as áreas e materias. 

 

                       
                                

 

 

 

 

 

 

Pretendemos converter a Biblioteca escolar no recurso fundamental para complementar actividades, tarefas e 

calquera tipo de proxecto tanto no que se refire á provisión de documentación como á difusión e exhibición 

dos traballos resultantes. 

Sesión de contacontos a cargo de Anxo Moure con motivo 

da inauguración da nova Biblioteca. 

Intercambio de flores e poemas no 

Día de Rosalía. 



15 
 

5.3.- APERTURA SOCIAL 

Queremos que a nosa Biblioteca serva non só de apoio ao estudo, tanto en horario lectivo como durante o 

horario de actividades extraescolares, senón tamén como espazo de encontro.  

As familias contarán cunha zona habilitada para elas e provista de fondos e materiais do seu interese. 

Poderán acceder ás instalacións en horario de tarde os luns, mércores, xoves e venres de 16 a 18 horas. 

Tentaremos organizar charlas e actividades destinadas aos adultos e buscaremos a colaboración da 

Biblioteca Municipal para a provisión de empréstitos temporais cando teñamos solicitudes que non 

poidamos atender cos nosos propios fondos. 

O vindeiro curso pretendemos instalar unha caixa de suxerencias para recoller as propostas de mellora 

tanto do alumnado como das súas familias. 

Continuaremos utilizando a páxina web do colexio e o blog da Biblioteca, ademais de como canle  

publicitaria dos medios que ofrece este espazo, para fomentar a participación do alumnado e as familias coa 

convocatoria de concursos, exposicións, recomendacións,... 

En definitiva, buscamos que a nosa Biblioteca serva para atender á diversidade e compensar desigualdades 

sociais. 

6. HORARIO DE ATENCIÓN 

No ANEXO III, dentro do apartado de INTERVENCIÓNS EFECTUADAS NOS DOUS ÚLTIMOS ANOS, 

recóllese o horario de apertura e atención da Biblioteca establecido este ano.  

A comezos do novo curso, e en colaboración coa xefatura de estudos, tentaremos mellorar esta disposición 

horaria para cubrir de xeito máis eficiente a atención á biblioteca. A xefa de estudos asignará o tempo e 

establecerá o horario de adicación á Biblioteca por parte dos membros do Equipo que se conforme co fin de 

que este poida realizar os labores necesarios para a consecución dos obxectivos propostos neste proxecto de 

mellora.  

Os recreos continuarán estando a cargo de dona Lourdes Bueno e dona Ánxela Sobral.  

Neste tempo, o alumnado poderá acceder ás obras de consulta e lectura,  conectarse a internet e solicitar 

empréstitos ou efectuar devolucións. 

Así mesmo, as tardes dos luns, mércores, xoves e venres a Biblioteca  continuará sendo atendida por todo o 

profesorado seguindo as quendas establecidas a comezos de curso. En horario de 16:00 a !8:00 horas, o 

alumnado e os seus familiares terán acceso aos servizos mencionados anteriormente. 

En canto á distribución do tempo restante, á entrada da biblioteca central, e a disposición de todo o 

profesorado,  situarase un cadro horario no que poder anotar as peticións de reserva da Biblioteca para asistir 

co alumnado, facer un uso didáctico da sala e utilizar os seus recursos. 

No resto do tempo lectivo a Biblioteca permanecerá a disposición de calquera grupo que queira utilizala de 

xeito extraordinario. 

7. AVALIACIÓN DO PROXECTO 

Toda avaliación debe servir para informar, valorar e mellorar. 

A  avaliación deste proxecto deberá ofrecer unha información clara, real e actualizada sobre o traballo 

realizado, o funcionamento da biblioteca e, fundamentalmente para detectar os puntos fracos e asumir o 

compromiso de planificar as melloras necesarias. 

Para iso é necesario examinar as actuacións levadas a cabo, o proceso desenvolvido e os resultados obtidos. 

A finalidade última debe ser aprender da propia experiencia e traballar mellor. 

O proceso a seguir será o da recollida de datos, procesamento dos mesmos, interpretación dos resultados 

obtidos e toma de decisións de cara ao futuro. 

Dado que este proxecto non é un documento pechado, algúns aspectos poderán corrixirse e mellorarse sobre 

a marcha ao longo do curso a partir da experiencia diaria, pero a avaliación completa do proxecto levarase a 

cabo a comezos do mes de xuño e abarcará as seguintes cuestións: 

 Consecución dos obxectivos marcados. 

 Valoración da Biblioteca como centro de recursos do colexio 

 Grao de satisfacción entre alumnado e profesorado. 

 Adecuación do orzamento designado. 

 Adecuación do espazo físico. 

 Valoración dos materiais. 

  Intereses dos usuarios. 

 Grao de influencia na mellora da calidade docente. 

 Nivel de formación básica de usuarios acadado. 

 Relacións con outras institucións. 

 Grao de apertura á sociedade e promoción da biblioteca. 

 Valoración das horas de adicación dos membros do Equipo. 

 Valoración das tarefas organizativas. 

 Mellora na formación do Equipo. 

Dado que traballamos co programa MEIGA, a valoración dalgún destes datos poderá xerarse 

automaticamente. Por exemplo, o número e tipo de materiais emprestados ao longo do curso, os títulos máis 

lidos,... A recollida destes datos curso a curso poderá servirnos para comprobar tendencias e intereses do 

noso alumnado. 

Outra ferramenta a empregar serán as enquisas entre alumnado e profesorado coas que valoraremos 

aspectos relacionados cos fondos e materiais, ordenadores e conexión á rede, resposta dos responsables da 

biblioteca ante as demandas dos usuarios, utilidade para o desenvolvemento doutros plans ou proxectos, 

apoios na atención á diversidade, mellora da competencia lingüística... 

Á hora de realizar a nosa valoración tamén teremos en conta o funcionamento doutros centros similares ao 

noso, o que nos axudará a analizar os propios progresos ou as nosas necesidades de mellora. 

A elaboración da memoria final recollera a análise do traballo realizado a respecto do proxecto presentado a 

comezos de curso e servirá para reorientar decisións e mellorar o funcionamento da biblioteca de cara ao 

curso seguinte. 

 

 

 

 

 


